Is jy regtig ernstig oor jou verhouding met die Here?

Liturgie

Votum en Groetseën

Ps. 149:1,2,4 (bl. 717)

Apostoliese Geloofsbelydenis

Wet uit Eksodus 20

Gebed

Ps. 81:1,11,12 (bl. 411)

Skriflesing en prediking 

Sb. 11-2:1,2,4

Leerstellig HK So 33

Gebed

Liefdegawe

Ps. 18:1,20 (bl. 71)

Groetseën

Skets

'n Verhouding is 'n besondere band tussen 2 partye

Josua roep in ons teks die leiers van sy volk om hulle op te skerp om die Here lief te hê.  Die volk moes die Here liefhê, want die Here het Homself in 'n besondere verhouding met sy volk gestel.  Hy het haar uit Egipte bevry en in die Beloofde Land ingelei. 

Net soos die Here met Israel gemaak het, het die Here met ons gemaak.  Hy het ons in 'n besondere band met Homself gestel. In Christus het Hy ons van ons sonde bevry en ons sy kinders gemaak.  Vir 100 jaar al het Hy ons gemeente geseën.  Ons kan nie ontken dat daar 'n besondere verhouding tussen ons en die Here is nie.

'n Verhouding moet groei en verdiep

Net soos twee mense wat weens 'n besondere band tussen hulle in 'n verhouding met mekaar staan, so staan elkeen van ons in 'n verhouding met die Here.  'n Verhouding is iets waaraan gedurig gewerk moet word.  Wanneer mense wat in 'n verhouding met mekaar is nie meer aan die verhouding werk nie, gaan die verhouding ten gronde.  Net so moet ons elke dag aan ons verhouding met die Here werk.  

Vrae wat elkeen van ons moet beantwoord is: Is jy ernstig besig oor jou verhouding met die Here?  En is jy ernstig besig om aan jou verhouding met die Here te werk?

Preek
Geliefdes in ons Here Jesus Christus

Vanoggend gaan ons in die preek die lig van die Bybel op 'n baie belangrike saak werp – 

· 'n saak van die uiterste belang vir my vir eie lewe, 

· máár veral ook 'n saak wat van die uiterste belang is vir die lewe van elkeen van ons wat vanoggend hierdie preek hoor.

Vanoggend gaan ons onsself ondersoek aan die woorde van Josua in die boek Josua 21:11 “Lê julle dus daarop toe om die Here julle God lief te hê.”... ...

Gemeente, in hierdie woorde van Josua (“Lê julle dus daarop toe om die Here julle God lief te hê.”) is daar

twee partye ter sprake

Eerstens is daar is die volk, en tweedens is daar die Here.

Die een party (die volk) kry die opdrag om hulle daarop toe te lê om die tweede party (die Here) lief te hê.

Om hierdie opdrag van Josua aan die volk reg te verstaan, moet ons na die agtergrond gaan kyk van waarom Josua hierdie opdrag gegee het.

In vers 1 van Josua 23 lees ons dat “dit al lank was dat die Here na alle kante toe aan Israel rus gegee het van sy vyande, en Josua was al baie oud.”

Uit hierdie woorde leer ons dat dit al 'n geruime tyd was sedert die Here sy volk uit die woestyn uit in die Beloofde Land ingelei het.  

Onthou jy?  

· Israel was slawe in Egipte en die Here het vir Moses gestuur om sy volk uit Egipte te lei

· Nadat Moses die volk uit Egipte gelei het, moes die volk weens sonde en opstand teen die Here vir veertig jaar in die woestyn swerf.  

· Na veertig jaar in die woestyn het Josua die volk in die Beloofde Land ingelei.  

· Na verskeie oorloë teen volke wat in die land gewoon het, het Israel uiteindelik in Kanaän gevestig.

Uit Josua 23:1 leer ons dat dit nou al 'n hele paar jaar later is.  Israel het in Kanaän gevestig en die Here het rus en vrede in die land gegee.  Josua was teen hierdie tyd al baie oud.  Die dag van sy afsterwe was nie meer ver nie.  En nou (voor hy sterf) roep hy al die leiers, hoofde, regters en die ampsdraers van die volk om vir oulaas 'n belangrike saak met hulle uit te klaar.

Gemeente, die saak waaroor ons vanoggend in die prediking handel is presies dieselfde saak as waaroor Josua vir oulaas met die leiers van die volk wou praat.  Dit is die saak dat daar 'n baie besondere ('n liefdesband) tussen ons en die Here moet bestaan.

Ja, Israel het 'n baie besondere band met die Here hulle God gehad.  Hoor mooi hoe noem Josua in ons teksvers die Here: “die Here julle God”.  Die Here is nie sommer enige God nie - die Here is julle God.  

Verder, sou ons ons kernvers in die 1953-Vertaling opsoek, sal ons sien dat die Naam “Here” in daardie vertaling met hoofletters geskryf is. Die rede daarvoor is omdat met die hoofletters 'n baie besondere Naam van die Here in die oorspronklike taal aangedui word.  Dit is die Naam “Jahwe”

“Jahwe” is die Naam wat die Here gebruik om Homself as die eie God van sy volk uit te druk. Hy is nie maar net God nie – Hy is is die eie God van sy volk.  Hulle behoort aan Hom.  Hy het as Jahwe hulle uit Egipte bevry en deur die woestyn gelei.  Hy het aan hulle die Beloofde Land gegee.  Hy is Jahwe – hulle Verbondsgod wat met hulle'n verbond gesluit het dat Hy hulle God sal wees en hulle sal beskerm en versorg....

Daarom, omdat Hy húlle God is, daarom gee Josua die opdrag aan die volk in ons kernvers om hulle daarop toe te lê om die Here lief te hê.

Geliefdes, net soos daar 'n baie besondere band tussen Israel en die Here in die tyd van Josua en die tyd van die Ou Testament was, so is daar vandag 'n baie besondere band tussen ons en die Here:

· Vir Israel het die Here uit die slawerny van Egipte bevry en so vir Hom gekoop..  

· Vir ons het Hy deur Jesus Christus se kruisdood van die slawerny en die straf vir ons sonde bevry en ons deur die bloed van sy Seun vir Hom gekoop.

· Verder, vir Israel het Hy 'n nuwe land gegee.  

· Vir ons het Hy 'n nuwe lewe gegee en die vaste versekering van 'n lewe by Hom wanneer hierdie lewe verbygegaan het!

· In hierdie lewe het Hy vir ons 'n gemeente gee wat Hy nou al vir 102 jaar in stand hou.

· Vir elkeen van ons gee Hy elke dag dit wat ons nodig het om te kan lewe.

Broer en Suster, kom ons maak dit nog meer prakties:

· Wie is dit wat vir jou 'n woonplek gee?

· Wie is dit wat jou kos gee?

· Wie is dit wat met jou is wanneer 'n jy groot terugslag beleef, bv. jou werk verloor of weens inbraak groot skade lei?

· Wie is dit wat jou vertroos en krag gee wanneer jy jou man/vrou/kind/pa/ma aan die dood afstaan?

· Wie het vir jou jou verstand gegee?

· Wie gee vir jou gesondheid om te kan loop, stap, hoor, sien, te kan werk, dit te kan doen waarvan jy hou om te doen?

· Ja, Wie is dit wat jou laat lewe?

Is dit nie die Here nie!?

Ja, dit is die Here wat al hierdie dinge vir ons doen, want Hy is nie net vir ons Here nie, Hy is ook persoonlik die Here óns God. Nog meer, Hy is ook vir ons Jahwe ons Verbondsgod! 

Kom ek verduidelik vinnig weer hóé Hy die Here ons Verbondsgod is: 

· Almal van ons doen elke dag sonde.  In Romeine 7 (so het ons vroeËr gehoor) sê Paulus immers: “Die goeie wat ek wil doen, doen ek nie.  Die slegte wat ek nie wil doen nie, dit doen ek.”  In 1 Johannes 1 staan daar ook dat daar nie een mens is wat kan sê dat hy nie sonde doen nie.  As iemand sê dat hy nie sonde doen nie, bedrieg hy homself. 

· Broer en Suster, watter sonde doen jy?  Dink mooi?  Wat is daardie boesemsonde wat jy doen waarvan net jy weet en niemand anders nie.

· Weet jy – sonde moet gestraf word?  Die straf op die sonde is die ewige dood.  Geen sondaar kan immers in die teenwoordigheid van die heilige en sondelose God en Vader inkom en bly leef nie!
· Maar as almal van ons sondig, dan moet God ons mos almal uitdelg!  Dit is hier waar die genade van die Here inkom.
· Ons wat in die Here glo se sonde is gestraf.  Ons dra net nie self die straf nie.  God het dit moontlik gemaak dat Iemand anders ons straf dra.  Daarvoor het Hy sy Seun Jesus Christus aan die kruis laat sterf.  Jesus Christus het aan die kruis die straf gedra wat ons moes dra.

· Al wat ons nou moet doen, is om ons sonde voor die Here te bely.  In 1 Johannes 1:9 staan daar: “Maar as ons ons sonde bely – Hy is getrou en regverdig, Hy vergewe ons ons sondes en reinig ons van alle ongeregtigheid.  Daarom dat Johannes aan die einde van sy 1ste brief kan skryf: “Hierdie brief skrywe ek vir julle, sodat julle kan weet dat julle die ewige lewe het, julle wat in die Seun van God glo!
· Op ‘n ander manier gesê:  God het ‘n verbond, ‘n ooreenkoms, met ons opgerig dat Hy ons God sal wees en ons sy volk.  Hy red ons.  Ons moet net in reaksie op sy redding ons sonde bely en ons daarop toespits om soos sy volk te lewe.

Maar, Geliefdes, 

· om slegs te weet dat die Here ons Verbondsgod is, 

· om slegs te weet dat dit die Here is wat ons laat lewe, is nie genoeg nie! 

· Dit is nie genoeg om bloot te weet dat daar 'n besondere band tussen ons en die Here is nie!  Daardie band moet 

in 'n verhouding groei en verdiep.

Ons kan die band tussen ons en die Here vergelyk met die band tussen 'n man en 'n vrou:

· Wanneer 'n man en vrou mekaar ontmoet en hulle van mekaar hou, begin hulle soveel tyd moontlik in mekaar se geselskap deurbring.  Hoekom? Want hulle wil mekaar beter leer ken.

· En hoe beter hulle mekaar ken, hoe liewer raak hulle vir mekaar, en hoe dieper en meer intens raak die band tussen hulle - hoe dieper en inniger raak hulle verhouding.

Let egter op, man en vrou moet konstant aan hierdie band tussen hulle bly werk, want wat gebeur die oomblik wanneer hulle die band tussen hulle as vanselfsprekend begin aanvaar? 

Op daardie oomblik werk hulle nie meer aan die band/verhouding tussen hulle nie, en wanneer hulle nie meer aan hulle verhouding werk nie, dan begin hulle wegdryf van mekaar.

Net soos hierdie waarheid vir mense in verhoudings geld, so geld hierdie waarheid vir die verhouding tussen mens en God.

Broers en Susters, hierdie was die gevaar wat Josua teen die einde van sy lewe raakgesien het.  En hierdie was die rede waarom hy die leiers van die volk byeengeroep en in ons teks met hulle gepraat het.

Ja, die volk het oorvloediglik die goedheid van die Here tydens die uittog uit Egipte, die verblyf in die woestyn en die verowering van die land beleef.  Maar nou, nou ontstaan die gevaar dat hulle die genade van die Here as vanselfsprekend gaan begin aanvaar.  En die oomblik wanneer hulle die genade van die Here as vanselfsprekend begin aanvaar, dan begin hulle van die Here af wegdryf.

Daarom dat Josua dit so sterk in ons kernvers stel: “Lê julle daarop toe om die Here lief te hê.”  

En soos hierdie waarheid vir die volk daar in die Beloofde Land gegeld het, so moet hierdie waarheid vandag vir ons geld.

Gemeente, ons moet ons daarop toelê om die Here lief te hê!

Hoor mooi wat ek sê: Ja, ons het die Here lief, maar om die Here lief te hê is nie genoeg nie.  Ons moet ons elke dag opnuut doelbewus daarop toelê om die Here lief te hê.

Soos 'n man en vrou mekaar liefhet maar steeds elke dag hulle daarop toespits om mekaar lief te hê, so moet ons elke dag ons opnuut daaarop toespits om die Here lief te hê.  Daarom, 

· al het ek gister die Here liefgehad, moet ek my vandag weer inspan om die Here lief te hê.  

· En al het ek my vandag ingespan om die Here lief te hê, moet ek my more des te meer inspan om die Here lief te hê.

Hieruit leer ons dat liefde vir die Here gaan oor hoe ons innerlike ingesteldheid op die Here na vore kom in ons dade van elke dag. 

Kom ons kyk eers vinnig na hierdie innerlike liefde vir die Here voor ons kyk na hoe hierdie innerlike liefde uiterlik na vore moet kom.

Geliefde, werk jy 

doelbewus innerlik daaraan 

om die Here lief te hê en in jou verhouding met Hom te groei?

'n Verhouding tussen 'n man en 'n vrou groei alleen wanneer hulle mekaar werklik leer ken.  En kennis kom deur kommunikasie met mekaar.

Ons innerlike liefde vir die Here kan ook alleen maar kom deur kommunikasie.  Kommunikeer jy gereeld (elke dag) met die Here.  

· Praat jy met Hom deur gebed?  

· Luister jy na wat Hy sê in sy Woord?  

· Is stiltetyd vir jou ‘n saak van erns?
Wanneer ons die Here innerlik liefhet, kom hierdie innerlike liefde 

in ons uiterlike dade na vore.

In Jakobus 2 leer ons dat geloof nie sonder dade kan bestaan nie.  Net soos geloof in die Here nie sonder dade waarlik geloof is nie, net so is liefde vir die Here sonder dade nie waarlik liefde vir die Here nie...

Geliefde, jy kan toets hoe groot jou liefde vir die Here is.  Kyk net na jou dade!

Kyk daarom na jou liefdesdade vir die Here in die kerk:

· Werk jy met hart en siel en met al jou kragte saam in die kerk (die bruid van die Here)? Óf weet jy jy kan eintlik nog veel meer doen?

· Kom jou liefde vir die Here na vore in die manier waarop jy jou gawes, tyd, jou geld, jouself in die kerk inspan.

Maar ons liefdesdade vir die Here kom nie net in die kerk na vore nie.  Ook in die lewe daarbuite:

· Toon jou optrede by die skool, die werk, orals waar jy kom dat jy die Here liefhet?

· Kom jou liefde vir die Here vir die Here na vore in die manier hoe jy met ander mense praat, werk, dinge doen, die manier waarop jy jou dagtaak verrig?

· Soek jy geleenthede in die wêreld daarbuite om jou liefde vir die Here prakties te doen?

Waarlik kyk na jou dade; toets jouself aan jou dade en jy sal weet hoe lief jy die Here het!

Ter aansporing

Geliefde, tussen ons en die Here is daar 'n baie besondere band.  Meer, tussen jou en die Here is daar 'n besondere band.  Hy is jóú God en hemelse Vader.  Jy staan in 'n besondere verhouding met die Here.  Besef jy dit?!
Hierdie verhouding mag nie as vanselfsprekend aanvaar word nie.  Maar hoe maklik maak ons nie asof hierdie verhouding vanselfsprekend is nie.  Hoe maklik maak ons asof hierdie verhouding net Sondae (maar nie ook in die week) bestaan (nie). 

Hierdie verhouding met die Here is 'n kosbare verhouding.  Hierdie verhouding verdien om elke dag met toewyding aan gewerk te word.  Ons moet onsself elke dag daarop toelê om die Here lief te hê. 

Gaan daarom hierdie week, ondersoek jouself oor hoe sterk jou liefde vir die Here is, en maak werk van hierdie uiters kosbare verhouding met die Here, sodat jy elke dag net al hoe nader aan die Here kan lewe.
AMEN

